
19-12-2021 
† ΚΥΡΙΑΚΗ ΠΡΟ ΤΗΣ ΧΡΙΣΤΟΥ 

ΓΕΝΝΗΣΕΩΣ. 
† Πάντων τῶν ἀπ̓  αἰῶνος Θεῷ εὐαρε-

στησάντων ἀπὸ Ἀδὰμ ἄχρι καὶ Ἰωσὴφ 
τοῦ μνήστορος τῆςὙπεραγίας Θεοτόκου, 
προεόρτια τῶν Γενεθλίων τοῦ Κυρίου ἡμῶν 

Ἰησοῦ Χριστοῦ.  
† Μνήμη  τοῦ Ἁγίου Μάρτυρος  

Βονιφατίου. 
Τῼ ΣΑΒΒΑΤῼ ΕΣΠΕΡΑΣ. 

Ἦχος αʹ. 
ΙΕΡΕΥΣ: Εὐλογητὸς ὁ Θεὸς 

ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 
Δεῦτε, προσκυνήσωμεν καὶ 

προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ 
βασιλεῖ καὶ Θεῷ ἡμῶν.  

Ψαλμὸς ργ΄ (103). 
Εὐλόγει ἡ ψυχή μου, τὸν Κύριον, 

Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 
εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τὸν  τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θη-
ρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 
τὸ πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 
ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 
ΔΙΑΚΟΝΟΣ: Ἐν εἰρήνῃ τοῦ 

Κυρίου δεηθῶμεν. 
ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 
Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 



19-12-2021 ΕΣΠΕΡΙΝΟΣ ΚΥΡ. ΠΡΟ Χ.ΓΕΝΝ ΗΧΟΣ Α΄ ΕΩΘ. Β΄  

3 
 

τῆς τῶν πάντων ἑνώσεως, τοῦ 
Κυρίου δεηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν 
αὐτῷ, τοῦ Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-
δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 
ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 
ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 
Ἦχος α΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή μου, 
ὡς θυμίαμα ἐνώπιόν σου, ἔπαρσις 
τῶν χειρῶν μου θυσία ἑσπερινὴ 
εἰσάκουσόν μου, Κύριε. 

Θοῦ, Κύριε, φυλακὴν τῷ 
στόματί μου, καὶ θύραν περιοχῆς 
περὶ τὰ χείλη μου. 

Μὴ ἐκκλίνῃς τὴν καρδίαν μου εἰς 
λόγους πονηρίας, τοῦ προφασίζε-
σθαι προφάσεις ἐν ἁμαρτίαις. 

Σὺν ἀνθρώποις ἐργαζομένοις 
τὴν ἀνομίαν, καὶ οὐ μὴ συνδυάσω 
μετὰ τῶν ἐκλεκτῶν αὐτῶν. 

Παιδεύσει με δίκαιος ἐν ἐλέει, 
καὶ ἐλέγξει με, ἔλαιον δὲ ἁμαρτω-
λοῦ μὴ λιπανάτω τὴν κεφαλήν μου. 

Ὅτι ἔτι καὶ ἡ προσευχή μου ἐν 
ταῖς εὐδοκίαις αὐτῶν κατεπόθη-
σαν ἐχόμενα πέτρας οἱ κριταὶ 
αὐτῶν. 

Ἀκούσονται τὰ ῥήματά μου, ὅτι 
ἡδύνθησαν ὡσεὶ πάχος γῆς ἐῤῥάγη 
ἐπὶ τῆς γῆς, διεσκορπίσθη τὰ ὀστᾶ 
αὐτῶν παρὰ τὸν ᾅδην. 

Ὅτι πρὸς σέ, Κύριε, Κύριε, οἱ 
ὀφθαλμοὶ μου ἐπὶ σοὶ ἤλπισα, μὴ 
ἀντανέλῃς τὴν ψυχήν μου. 

Φύλαξόν με ἀπὸ παγίδος ἧς 
συνεστήσαντό μοι, καὶ ἀπὸ σκαν-
δάλων τῶν ἐργαζομένων τὴν 
ἀνομίαν. 

Πεσοῦνται ἐν ἀμφιβλήστρῳ 
αὐτῶν οἱ ἁμαρτωλοί, κατὰ μόνας 
εἰμὶ ἐγώ, ἕως ἂν παρέλθω.  

Φωνῇ μου πρὸς Κύριον 
ἐκέκραξα, φωνῇ μου πρὸς Κύριον 
ἐδεήθην. 

Ἐκχεῶ ἐνώπιον αὐτοῦ τὴν 
δέησίν μου, τὴν θλῖψίν μου ἐνώπιον 
αὐτοῦ ἀπαγγελῶ. 

Ἐν τῷ ἐκλείπειν ἐξ ἐμοῦ τὸ 
πνεῦμά μου, καὶ σὺ ἔγνως τὰς 
τρίβους μου. 

Ἐν ὁδῷ ταύτῃ, ᾗ ἐπορευόμην, 
ἔκρυψαν παγίδα μοι. 

Κατενόουν εἰς τὰ δεξιά, καὶ 
ἐπέβλεπον, καὶ οὐκ ἦν ὁ 
ἐπιγινώσκων με. 

Ἀπώλετο φυγὴ ἀπ' ἐμοῦ καὶ 
οὐκ ἔστιν ὁ ἐκζητῶν τὴν ψυχήν 
μου. 

Ἐκέκραξα πρὸς σέ, Κύριε εἶπα· 
Σὺ εἶ ἡ ἐλπίς μου, μερίς μου εἶ ἐν 
γῇ ζώντων. 

Πρόσχες πρὸς τὴν δέησίν μου, 
ὅτι ἐταπεινώθην σφόδρα. 

Ῥῦσαί με ἐκ τῶν καταδιω-
κόντων με, ὅτι ἐκραταιώθησαν 
ὑπὲρ ἐμέ.  

Στιχηρὰ Ἀναστάσιμα Ἦχος α΄ 
Στίχ. Ἐξάγαγε ἐκ φυλακῆς τὴν 

ψυχήν μου, τοῦ ἐξομολογήσασθαι 
τῷ ὀνόματί σου.  

Τὰς ἑσπερινὰς ἡμῶν εὐχάς, 
πρόσδεξαι Ἅγιε Κύριε, καὶ 
παράσχου ἡμῖν, ἄφεσιν ἁμαρτιῶν, 
ὅτι μόνος εἶ ὁ δείξας, ἐν κόσμῳ τὴν 
ἀνάστασιν.   

Στίχ. Ἐμὲ ὑπομενοῦσι δίκαιοι, 
ἕως οὐ ἀνταποδῷς μοι.  

Κυκλώσατε λαοὶ Σιών, καὶ πε-
ριλάβετε αὐτήν, καὶ δότε δόξαν ἐν 
αὐτῇ, τῷ ἀναστάντι ἐκ νεκρῶν· ὅτι 
αὐτός ἐστιν ὁ Θεὸς ἡμῶν, ὁ λυτρω-
σάμενος ἡμᾶς, ἐκ τῶν ἀνομιῶν 
ἡμῶν. 

Στίχ. Ἐκ βαθέων ἐκέκραξά σοι, 
Κύριε, Κύριε εἰσάκουσον τῆς 
φωνῆς μου.  

Δεῦτε λαοὶ ὑμνήσωμεν, καὶ 
προσκυνήσωμεν Χριστόν, δοξάζο-
ντες αὐτοῦ τὴν ἐκ νεκρῶν ἀνάστα-
σιν· ὅτι αὐτός ἐστιν ὁ Θεὸς ἡμῶν, ὁ 
ἐκ τῆς πλάνης τοῦ ἐχθροῦ, τὸν 
κόσμον λυτρωσάμενος. 

Ἕτερα Ἀνατολικά.  Ἦχος α΄ 
Στίχ. Γενηθήτω τὰ ὦτά σου 

προσέχοντα εἰς τὴν φωνὴν τῆς 
δεήσεώς μου.  

Εὐφράνθητε οὐρανοί, σαλ-
πίσατε τὰ θεμέλια τῆς γῆς, 
βοήσατε τὰ ὄρη εὐφροσύνην· ἰδοὺ 
γὰρ ὁ Ἐμμανουὴλ τὰς ἁμαρτίας 
ἡμῶν, τῷ Σταυρῷ προσήλωσε, καὶ 
ζωὴν ὁ διδούς, θάνατον ἐνέκρωσε, 

τὸν Ἀδὰμ ἀναστήσας, ὡς 
φιλάνθρωπος. 

Στίχ.Ἐὰν ἀνομίας παρατηρή-
σῃς, Κύριε, Κύριε τὶς ὑποστήσεται; 
ὅτι παρὰ σοὶ ὁ ἱλασμὸς ἐστιν.  

Τὸν σαρκὶ ἑκουσίως σταυρω-
θέντα δι’ ἡμᾶς, παθόντα καὶ 
ταφέντα, καὶ ἀναστάντα ἐκ νε-
κρῶν, ὑμνήσωμεν λέγοντες· 
Στήριξον ὀρθοδοξίᾳ τὴν Ἐκκλη-
σίαν σου Χριστέ, καὶ εἰρήνευσον 
τὴν ζωὴν ἡμῶν, ὡς ἀγαθὸς καὶ 
φιλάνθρωπος. 

Στίχ. Ἕνεκεν τοῦ ὀνόματός σου 
ὑπέμεινά σε, Κύριε, ὑπέμεινεν ἡ 
ψυχή μου εἰς τὸν λόγον σου, ἤλπι-
σεν ἡ ψυχή μου ἐπὶ τὸν Κύριον.  

Τῷ ζωοδόχῳ σου τάφῳ, πα-
ρεστῶτες οἱ ἀνάξιοι, δοξολογίαν 
προσφέρομεν τῇ ἀφάτῳ σου 
εὐσπλαγχνίᾳ, Χριστὲ ὁ Θεὸς ἡμῶν· 
ὅτι Σταυρὸν κατεδέξω, καὶ θάνα-
τον Ἀναμάρτητε, ἵνα τῷ κόσμῳ 
δωρήσῃ τὴν ἀνάστασιν, ὡς 
φιλάνθρωπος. 

Στιχηρὰ τῶν Ἁγίων Πατέρων. 
Ἦχος πλ. δ΄. Ὁ ἐν Ἐδὲμ Παράδεισος. 
Στίχ. Ἀπὸ φυλακῆς πρωΐας 

μέχρι νυκτός, ἀπὸ φυλακῆς 
πρωΐας, ἐλπισάτω Ἰσραὴλ ἐπὶ τὸν 
Κύριον.  

Τὰ τῶν Πατέρων σήμερον πι-
στοί, τελοῦντες μνημόσυνα, ἀνυ-
μνήσωμεν Χριστὸν τὸν Λυτρωτήν, 
τὸν μεγαλύναντα αὐτούς, ἐν πᾶσι 
τοῖς Ἔθνεσι, καὶ θαυμάτων τὰ πα-
ράδοξα πιστῶς, ἐπιτελέσαντα Κύ-
ριον, ὡς κραταιὸν καὶ δυνατόν, καὶ 
ἐξ αὐτῶν ἀναδείξαντα, ῥάβδον δυ-

νάμεως ἡμῖν, τὴν μόνην ἀπείραν-
δρον, καὶ θεόπαιδα Μαρίαν τὴν 
ἁγνήν, ἐξ ἧς τὸ ἄνθος προῆλθε, 
Χριστός, βλαστήσας πᾶσι τὴν ζωήν, 
καὶ ἀδάπανον τρυφήν, καὶ σωτη-
ρίαν τῶν ψυχῶν ἡμῶν. 

Στίχ. Ὅτι παρὰ τῷ Κυρίῳ τὸ 
ἔλεος καὶ πολλὴ παρ' αὐτῷ λύτρω-
σις· καὶ αὐτὸς λυτρώσεται τὸν 
Ἰσραὴλ ἐκ πασῶν τῶν ἀνομιῶν 
αὐτοῦ. 

Τὰ τῶν Πατέρων σήμερον πι-
στοί, τελοῦντες μνημόσυνα, ἀνυ-
μνήσωμεν Χριστὸν τὸν Λυτρωτήν, 
τὸν μεγαλύναντα αὐτούς, ἐν πᾶσι 
τοῖς Ἔθνεσι, καὶ θαυμάτων τὰ πα-
ράδοξα πιστῶς, ἐπιτελέσαντα Κύ-
ριον, ὡς κραταιὸν καὶ δυνατόν, καὶ 
ἐξ αὐτῶν ἀναδείξαντα, ῥάβδον δυ-
νάμεως ἡμῖν, τὴν μόνην ἀπείραν-
δρον, καὶ θεόπαιδα Μαρίαν τὴν 
ἁγνήν, ἐξ ἧς τὸ ἄνθος προῆλθε, 
Χριστός, βλαστήσας πᾶσι τὴν ζωήν, 
καὶ ἀδάπανον τρυφήν, καὶ σωτη-
ρίαν τῶν ψυχῶν ἡμῶν. 

Στίχ. Αἰνεῖτε τὸν Κύριον πάντα 
τὰ ἔθνη, ἐπαινέσατε αὐτὸν πάντες 
οἱ λαοί. 

Ὡς ἐν ψεκάδι μέσον τῆς φλο-
γός, τῇ δρόσῳ τοῦ Πνεύματος, 
ἀγαλλόμενοι οἱ Παῖδες τοῦ Θεοῦ, 
περιεπάτουν μυστικῶς, ἐν αὐτῇ 
προτυπώσαντες, τὴν Τριάδα καὶ 
τὴν σάρκωσιν Χριστοῦ, καὶ ὡς σο-
φοὶ διὰ Πίστεως, ἔσβεσαν δύναμιν 
πυρός, καὶ Δανιὴλ δὲ ὁ δίκαιος, λε-
όντων ὤφθη φιμωτής, ὧν ταῖς δεη-
σεσι, δυσωπούμενος φιλάνθρωπε 
Σωτήρ, καὶ ἡμᾶς τοῦ ἀσβέστου, 
καὶ αἰωνίου λύτρωσαι πυρός, καὶ 

ἀξίωσον τυχεῖν, τῆς οὐρανίου Βα-
σιλείας σου. 

Στίχ. Ὅτι ἐκραταιώθη τὸ ἔλεος 
αὐτοῦ ἐφ' ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα. 

Ὥσπερ ἐν δρόσῳ ὄντες οἱ πι-
στοί, καὶ ἅγιοι Παῖδές σου, ἐν κα-
μίνῳ ὁ τῆς φλογὸς τῆς τοῦ πυρός, 
προεζωγράφουν μυστικῶς, τὴν ἐκ 
Παρθένου σου ἔλευσιν, τὴν ἀφλέ-
κτως, ἀναλέμψασαν ἡμῖν. Καὶ Δα-
νιὴλ δὲ ὁ δίκαιος, καὶ ἐν Προφήταις 
θαυμαστός, τρανῶς τὴν θείαν δευ-
τέραν σου, ἔλευσιν πᾶσι προδη-
λῶν. Ἑώρων ἐκραύγαζεν, ἕως οὗ 
θρόνοι ἐτέθησαν φησί, καὶ κριτὴς 
ἐκαθέσθη, καὶ τοῦ πυρὸς ἐπέστη 
ποταμός· οὗ ῥυσθείημεν Χριστέ, 
ταῖς ἱκεσίαις αὐτῶν Δέσποτα. 

Δόξα... Τῶν Πατέρων. 
Ἦχος πλ. β΄. 

Δανιὴλ ἀνὴρ ἐπιθυμιῶν, λίθον 
ἄνευ χειρὸς τμηθέντα, θεωρήσας 
σε Κύριε, βρέφος ἄνευ σπορᾶς, τε-
χθῆναι προηγόρευσε, σὲ τὸν ἐκ 
Παρθένου σαρκωθέντα Λόγον, τόν 
ἀναλλοίωτον Θεόν, καὶ Σωτῆρα 
τῶν ψυχῶν ἡμῶν. 

Καὶ νῦν...Θεοτοκίον 
Ἦχος α΄ 

Τὴν παγκόσμιον δόξαν, τὴν ἐξ 
ἀνθρώπων σπαρεῖσαν, καὶ τὸν Δε-
σπότην τεκοῦσαν, τὴν ἐπουράνιον 
πύλην, ὑμνήσωμεν Μαρίαν τὴν 
Παρθένον, τῶν Ἀσωμάτων τὸ 
ᾆσμα, καὶ τῶν πιστῶν τὸ ἐγκαλ-
λώπισμα· αὕτη γὰρ ἀνεδείχθη 
οὐρανός, καὶ ναὸς τῆς Θεότητος· 
αὕτη τὸ μεσότοιχον τῆς ἔχθρας κα-
θελοῦσα, εἰρήνην ἀντεισῆξε, καὶ τὸ 

Βασίλειον ἠνέῳξε. Ταύτην οὖν 
κατέχοντες, τῆς πίστεως τὴν ἄγκυ-
ραν, ὑπέρμαχον ἔχομεν, τὸν ἐξ 
αὐτῆς τεχθέντα Κύριον. Θαρσείτω 
τοίνυν, θαρσείτω λαὸς τοῦ Θεοῦ· 
καὶ γάρ αὐτὸς πολεμήσει τοὺς 
ἐχθρούς, ὡς παντοδύναμος. 

Εἴσοδος. 
ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 
Φῶς ἱλαρὸν ἁγίας δόξης, 

ἀθανάτου Πατρός, οὐρανίου, 
ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 
Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 
σὲ δοξάζει.  

Ἑσπέρας προκείμενον. 
Προκείμενον. 

Τῷ Σαββάτῳ Ἑσπέρας. 
Ἦχος πλ. β΄. 

Ὁ Κύριος ἐβασίλευσεν, εὐπρέ-
πειαν ἐνεδύσατο. 

Στίχος. Ἐνεδύσατο Κύριος δύνα-
μιν, καὶ  περιεζώσατο.  

Ὁ Κύριος ἐβασίλευσεν, εὐπρέ-
πειαν ἐνεδύσατο. 

Στίχος. Καὶ γάρ ἐστερέωσε τήν 
οἰκουμένην, ἥτις οὐ σαλευθήσεται. 
Ὁ Κύριος ἐβασίλευσεν, εὐπρέ-
πειαν ἐνεδύσατο.  

 
 

Εἶτα τὰ Ἀναγνώσματα. 
 Γενέσεως τὸ Ἀνάγνωσμα. 

(Κεφ. 14, 14-20) 

Ἀκούσας Ἄβραμ, ὅτι 
ᾐχμαλώτευται Λὼτ ὁ ἀδελφιδοῦς 
αὐτοῦ, ἠρίθμησε τοὺς ἰδίους οἰκο-
γενεῖς αὐτοῦ, τριακοσίους δέκα 
καὶ ὀκτώ, καὶ κατεδίωξεν ὀπίσω 
αὐτῶν ἕως Δάν, καὶ ἐπέπεσεν ἐπ’ 
αὐτοὺς τὴν νύκτα αὐτός, καὶ οἱ 
Παῖδες αὐτοῦ μετ’ αὐτοῦ καὶ 
ἐπάταξεν αὐτοὺς καὶ κατεδίωξεν 
αὐτοὺς ἕως Χοβάλ, ἣ ἐστιν ἐν ἀρι-
στερᾷ Δαμασκοῦ. Καὶ ἀπέστρεψε 
πᾶσαν τὴν ἵππον Σοδόμων, καὶ 
Λὼτ τὸν ἀδελφιδοῦν αὐτοῦ 
ἀπέστρεψε, καὶ πάντα τὰ ὑπάρχο-
ντα αὐτοῦ, καὶ τὰς γυναῖκας, καὶ 
τὸν λαόν. Ἐξῆλθε δὲ βασιλεὺς 
Σοδόμων εἰς συνάντησιν αὐτῷ ὁ 
μετὰ τὸ ὑποστρέψαι αὐτὸν ἀπὸ 
τῆς κοπῆς τοῦ Χοδολλογόμορ καὶ 
τῶν βασιλέων τῶν μετ’ αὐτοῦ, εἰς 
τὴν κοιλάδα τοῦ Σαβύ· τοῦτο ἦν 
πεδίον Βασιλέως, καὶ Μελχισεδέκ, 
βασιλεὺς Σαλήμ, ἐξήνεγκεν ἄρτους 
καὶ οἶνον· ἦν δὲ ἱερεὺς τοῦ Θεοῦ 
τοῦ Ὑψίστου, καὶ εὐλόγησε τὸν 
Ἄβραμ, καὶ εἶπεν· Εὐλογημένος 
Ἄβραμ τῷ Θεῷ τῷ Ὑψίστῳ, ὃς 
ἔκτισε τὸν οὐρανὸν καὶ τὴν γῆν. 
Καὶ εὐλογητὸς ὁ Θεὸς ὁ Ὕψιστος, 
ὃς παρέδωκε τοὺς ἐχθρούς σου 
ὑποχειρίους σοι. 

Δευτερονομίου τὸ Ἀνάγνωσμα. 
(Κεφ. 1, 8-11, 15-17) 

Εἶπε Μωσῆς πρὸς τοὺς υἱούς, 
Ἰσραὴλ· ἴδετε, παρέδωκα ἐνώπιον 
ὑμῶν τὴν γῆν, εἰσελθόντες κληρο-
νομήσατε τὴν γῆν, ἣν ὤμοσε 
Κύριος τοῖς πατράσιν ὑμῶν, τῷ 
Ἀβραάμ καὶ τῷ Ἰσαὰκ καὶ τῷ 
Ἰακώβ, δοῦναι αὐτοῖς καὶ τῷ 

σπέρματι αὐτῶν μετ’ αὐτούς. Καὶ 
εἶπον πρὸς ὑμᾶς ἐν τῷ καιρῷ 
ἐκείνῳ, λέγων· οὐ δυνήσομαι μόνος 
φέρειν ὑμᾶς. Κύριος ὁ Θεὸς ἡμῶν 
ἐπλήθυνεν ὑμᾶς, καὶ ἰδοὺ ἐστε 
σήμερον ὡσεὶ τὰ ἄστρα τοῦ οὐρα-
νοῦ τῷ πλήθει. Κύριος ὁ Θεὸς τῶν 
Πατέρων ὑμῶν προσθείη ὑμῖν, ὡς 
ἐστὲ χιλιοπλασίως, καὶ εὐλογῆσαι 
ὑμᾶς, καθότι ἐλάλησεν ὑμῖν. Καὶ 
ἔλαβον ἐξ ὑμῶν ἄνδρας σοφούς, 
καὶ ἐπιστήμονας, καὶ συνετούς, καὶ 
κατέστησα αὐτοὺς ἡγεῖσθαι ἐφ’ 
ἡμῶν, χιλιάρχους καὶ ἑκα-
τοντάρχους, καὶ πεντηκοντάρχους, 
καὶ δεκάρχους, καὶ γραμματοεισα-
γωγεῖς τοῖς κριταῖς ὑμῶν. Καὶ ἐνε-
τειλάμην τοῖς κριταῖς ὑμῶν ἐν τῷ 
καιρῷ ἐκείνῳ, λέγων. Διακούετε 
ἀναμέσον τῶν ἀδελφῶν ὑμῶν, καὶ 
κρίνατε δικαίως ἀναμέσον ἀνδρὸς 
καὶ ἀναμέσον τοῦ ἀδελφοῦ αὐτοῦ, 
καὶ τοῦ προσηλύτου αὐτοῦ. Οὐκ 
ἐπιγνώσει πρόσωπον ἐν κρίσει, 
κατὰ τὸν μικρὸν καὶ κατὰ τὸν μέγα 
κρινεῖς, οὐ μὴ ὑποστείλῃ πρόσω-
πον ἀνθρώπου, ὅτι ἡ κρίσις τοῦ 
Θεοῦ ἐστι. 

Δευτερονομίου τὸ Ἀνάγνωσμα. 
(Κεφ. 10, 14-21) 

Εἶπε Μωσῆς πρὸς τοὺς υἱοὺς 
Ἰσραήλ, ἰδού, Κυρίου τοῦ Θεοῦ 
σου ὁ οὐρανός, καὶ ὁ οὐρανὸς τοῦ 
οὐρανοῦ, ἡ γῆ καὶ πάντα ὅσα ἐστὶν 
ἐν αὐτῇ. Πλὴν τοὺς πατέρας ὑμῶν 
προείλετο Κύριος ἀγαπᾶν αὐτούς, 
καὶ ἐξελέξατο τὸ σπέρμα αὐτῶν 
μετ’ αὐτούς, ὑμᾶς παρὰ πάντα τὰ 
ἔθνη, κατὰ τὴν ἡμέραν ταύτην. Καὶ 
περιτεμεῖσθε τὴν σκληροκαρδίαν 

ὑμῶν, καὶ τὸν τράχηλον ὑμῶν οὐ 
σκληρυνεῖτε ἔτι· ὁ γὰρ Κύριος ὁ 
Θεὸς ὑμῶν, οὗτος Θεὸς τῶν Θεῶν, 
καὶ Κύριος τῶν Κυρίων, ὁ Θεὸς ὁ 
μέγας, καὶ ἰσχυρός, καὶ φοβερός, 
ὅς τις οὐ θαυμάζει πρόσωπον, ουδ’ 
οὐ μὴ λάβῃ δῶρον, ποιῶν κρίσιν 
προσηλύτῳ καὶ ὀρφανῷ καὶ χήρᾳ, 
καὶ ἀγαπᾷ τὸν προσήλυτον, δοῦναι 
αὐτῷ ἄρτον καὶ ἱμάτιον· Κύριον 
τὸν Θεόν σου φοβηθήσῃ, καὶ αὐτῷ 
μόνῳ λατρεύσεις, καὶ πρὸς αὐτὸν 
κολληθήσῃ, καὶ ἐπὶ τῷ ὀνόματι 
αὐτοῦ ὀμῇ. Αὐτὸς καύχημά σου, 
καὶ αὐτὸς Θεός σου, ὅς τις ἐποίησέ 
σοι τὰ μεγάλα καὶ τὰ ἔνδοξα 
ταῦτα, ἃ εἶδον οἱ ὀφθαλμοί σου.  

 
Εἴπωμεν πάντες ἐξ ὅλης τῆς ψυ-

χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 
Κύριε παντοκράτορ ὁ Θεός τῶν 

πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 
Ἐλέησον ἡμᾶς ὁ Θεὸς κατὰ τὸ 

μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τοῦ Ἀρχιεπι-

σκόπου ἡμῶν (δεῖνος).  
 Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν ἀδελφῶν 

ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 

Ἔτι δεόμεθα ὑπὲρ ἐλέους, ζωῆς, 
εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 
ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 
παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερω-
τῶν τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν μα-

καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν καρπο-

φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  
Ὅτι ἐλεήμων καὶ φιλάνθρωπος 

Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  
Ἀμήν.  
Καταξίωσον, Κύριε, ἐν τῇ 

ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 
Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 
ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  
Ἀντιλαβοῦ, σῶσον, ἐλέησον καὶ 

διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  
Τὴν ἑσπέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 
Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 
Κυρίου αἰτησώμεθα. 

Παράσχου Κύριε.   
Συγγνώμην καὶ ἄφεσιν τῶν 

ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ 
κόσμῳ, παρά τοῦ Κυρίου αἰτη-
σώμεθα. 

Παράσχου Κύριε. 
Τὸν ὑπόλοιπον χρόνον τῆς ζωῆς 

ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 
Τῆς Παναγίας, ἀχράντου, ὑπε-

ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 
Εἰρήνη πᾶσι.  
Καὶ τῷ πνεύματί σου. 
Τὰς κεφαλὰς ἡμῶν τῷ Κυρίῳ 

κλίνωμεν.  
Σοὶ, Κύριε. 
Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σω-
τηρίᾳ τοῦ γένους τῶν ἀνθρώπων, 

ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 
οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 
αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 
περιμένοντες ἔλεος, καὶ τὴν σὴν 
ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 
τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 
ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων πο-
νηρῶν. 

Εἴη τὸ κράτος τῆς βασιλείας σου 
εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

Εἰς τὸν στίχον. 
Ἀπόστιχα Στιχηρὰ. 

Τὸ Ἀναστάσιμον. Ἦχος  α΄ 

Τῷ πάθει σου, Χριστέ, παθῶν 
ἠλευθερώθημεν, καὶ τῇ ἀναστάσει 
σου ἐκ φθορᾶς ἐλυτρώθημεν· 
Κύριε δόξα σοι. 

Στίχ. Ὁ Κύριος ἐβασίλευσεν, 
εὐπρέπειαν ἐνεδύσατο, ἐνεδύσατο 
ὁ Κύριος δύναμιν καὶ περιεζώ-
σατο. 

Ἀγαλλιάσθω ἡ κτίσις, οὐρανοὶ 
εὐφραινέσθωσαν, χεῖρας κροτείτω 
τὰ ἔθνη μετ’ εὐφροσύνης· Χριστὸς 
γὰρ ὁ Σωτὴρ ἡμῶν, τῷ Σταυρῷ 
προσήλωσε τὰς ἁμαρτίας ἡμῶν, 
καὶ τὸν θάνατον νεκρώσας, ζωὴν 
ἡμῖν ἐδωρήσατο, πεπτωκότα τὸν 

Ἀδὰμ παγγενῆ ἀναστήσας, ὡς 
φιλάνθρωπος. 

Στίχ. Καὶ γὰρ ἐστερέωσεν τὴν 
οἰκουμένην, ἥτις οὐ σαλευθήσεται 

Βασιλεὺς ὑπάρχων οὐρανοῦ καὶ 
γῆς, Ἀκατάληπτε, ἑκὼν ἐσταύρω-
σαι διὰ φιλανθρωπίαν· Ὃν ὁ ᾅδης 
συναντήσας κάτωθεν ἐπικράνθη, 
καὶ δικαίων ψυχαὶ δεξάμεναι, 
ἠγαλλιάσαντο· Ἀδὰμ δὲ ἰδών σε 
τὸν Κτίστην ἐν τοῖς καταχθονίοις 
ἀνέστη. Ὢ τοῦ θαύματος! πῶς 
θανάτου ἐγεύσατο ἡ τῶν ἁπάντων 
ζωὴ; ἀλλ’ ἢ ὡς ἠβουλήθη, κόσμον 
φωτίσαι, κραυγάζοντα καὶ λέγο-
ντα· Ὁ ἀναστὰς ἐκ τῶν νεκρῶν, 
Κύριε δόξα σοι. 

Στίχ. Τῷ οἴκῳ σου πρέπει ἁγί-
ασμα, Κύριε, εἰς μακρότητα 
ἡμερῶν. 

Γυναῖκες μυροφόροι μύρα 
φέρουσαι, μετὰ σπουδῆς καὶ ὀδυρ-
μοῦ τὸν τάφον σου κατέλαβον, καὶ 
μὴ εὑροῦσαι τὸ ἄχραντον Σῶμά 
σου, παρὰ δὲ τοῦ Ἀγγέλου μα-
θοῦσαι τὸ καινόν, καὶ παράδοξον 
θαῦμα, τοῖς Ἀποστόλοις ἔλεγον· 
Ἀνέστη ὁ Κύριος, παρέχων τῷ 
κόσμῳ τὸ μέγα ἔλεος. 

Δόξα Πατρὶ... τῶν Ἀποστίχων. 
Κυριακῆς πρὸ Χριστοῦ Γεννήσεως. 

Ἦχος β΄.  
Χαίρετε Προφῆται τίμιοι, οἱ τὸν 

νόμον Κυρίου, καλῶς διαταξάμε-
νοι, καὶ τῇ πίστει φανέντες, ἀπόρ-
θητοι στῦλοι ἀκλινεῖς· ὑμεῖς γὰρ 
καὶ μεσῖται ὤφθητε τῆς Νέας δια-
θήκης Χριστοῦ, καὶ μεταστάντες 
πρὸς οὐρανόν, αὐτὸν ἱκετεύσατε, 

εἰρηνεῦσαι τὸν κόσμον, καὶ σῶσαι 
τὰς ψυχὰς ἡμῶν. 

Καὶ νῦν... 
 Ἦχος β΄.  Θεοτοκίον 

Ὧ θαύματος καινοῦ, πάντων 
τῶν πάλαι θαυμάτων! τὶς γὰρ ἔγνω 
Μητέρα, ἄνευ ἀνδρὸς τετοκυίαν, 
καὶ ἐν ἀγκάλαις φέρουσαν, τὸν 
ἅπασαν τὴν κτίσιν περιέχοντα; 
Θεοῦ ἐστι βουλὴ τὸ κυηθέν, ὃν ὡς 
βρέφος Πάναγνε, σαὶς ὠλέναις βα-
στάσα, καὶ μητρικὴν παρρησίαν 
πρὸς αὐτὸν κεκτημένη, μὴ παύση 
δυσωποῦσα ὑπὲρ τῶν σὲ 
τιμώντων, τοῦ οἰκτειρῆσαι καὶ 
σῶσαι τὰς ψυχὰς ἡμῶν. 

ΙΕΡΕΥΣ: Νῦν ἀπολύεις τὸν 
δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 
ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 
λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον ἡμᾶς.  
Κύριε, ἱλάσθητι ταῖς ἁμαρτίαις 

ἡμῶν,  
Δέσποτα, συγχώρησον τὰς 

ἀνομίας ἡμῖν.  
Ἅγιε, ἐπίσκεψαι καὶ ἴασαι τὰς 

ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  

Πάτερ ἡμῶν ὁ ἐν τοῖς οὐρανοῖς, 
ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ.  

ΧΟΡΟΣ: Ἀμήν.  
ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  
Ἀπολυτίκιον. 

Ἦχος Α΄. 
Τοῦ λίθου σφραγισθέντος ὑπὸ 

τῶν Ἰουδαίων, καὶ στρατιωτῶν φυ-
λασσόντων τὸ ἄχραντόν σου Σῶμα, 
ἀνέστης τριήμερος Σωτήρ, δω-
ρούμενος τῶ κόσμω τὴν ζωήν, διὰ 
τοῦτο αἱ Δυνάμεις των οὐρανῶν 
ἐβόων σοὶ ζωοδότα. Δόξα τὴ 
Ἀναστάσει σου Χριστέ, δόξα τὴ 
βασιλεία σου, δόξα τὴ οἰκονομία 
σου, μόνε φιλάνθρωπε. 

Ἀπολυτίκιον  
Κυριακῆς πρὸ τῆς Χριστοῦ Γεννήσεως.      

Ἦχος β'. 
Δόξα Πατρὶ…   

Μεγάλα τὰ τῆς Πίστεως κατορ-
θώματα! ἐν τῇ πηγῇ τῆς φλογός, ὡς 
ἐπὶ ὕδατος ἀναπαύσεως, οἱ Ἅγιοι 
τρεῖς Παῖδες ἠγάλλοντο· καὶ ὁ 
Προφήτης Δανιήλ, λεόντων ποιμήν, 
ὡς προβάτων ἐδείκνυτο. Ταῖς 

αὐτῶν ἱκεσίαις Χριστὲ ὁ Θεός, 
σῶσον τὰς ψυχὰς ἡμῶν. 

Καὶ νῦν… Ἦχος β'. 
Πάντα ὑπὲρ ἔννοιαν, πάντα 

ὑπερένδοξα, τὰ σὰ Θεοτόκε μυ-
στήρια, τὴ ἁγνεία ἐσφραγισμένη, 
καὶ παρθενία φυλαττομένη, Μήτηρ 
ἐγνώσθης ἀψευδής, Θεὸν τεκοῦσα 
ἀληθινόν, αὐτὸν ἱκέτευε σωθῆναι 
τὰς ψυχὰς ἡμῶν. 

Ἀπόλυσις 

ΙΕΡΕΥΣ: Σοφία!  
Ὁ Ἀναγνώστης: Εὐλόγησον.  
ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 
ἀεὶ καὶ εἰς τούς αἰῶνας τῶν αἰώ-
νων.Ἀμήν.  

Ὁ Ἀναγνώστης: Στερεώσαι, Κύριος 
ὁ Θεός, τὴν ἁγίαν καὶ ἀμώμητον 
πίστιν τῶν εὐσεβῶν καὶ ὀρθοδόξων 
Χριστιανῶν, σὺν τῇ ἁγίᾳ αὐτοῦ 
Ἐκκλησίᾳ καὶ τῇ χώρᾳ, νήσῳ, 
κώμη, Μητροπόλει, Ἐνορία ταύτῃ 
εἰς αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 
σῶσον ἡμᾶς.  

Ὁ Ἀναγνώστης: Τὴν τιμιωτέραν 
τῶν Χερουβείμ, καὶ ἐνδοξοτέραν 
ἀσυγκρίτως τῶν Σεραφείμ, τὴν 
ἀδιαφθόρως Θεὸν Λόγον τε-
κοῦσαν, τὴν ὄντως Θεοτόκον, σὲ 
μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 
ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 
Υἱῷ καὶ Ἁγίω Πνεύματι, καὶ νῦν 
καὶ ἀεὶ καὶ εἰς τοὺς αἰῶνας τῶν 

αἰώνων. Ἀμήν. Κύριε ἐλέησον, Κύ-
ριε ἐλέησον, Κύριε ἐλέησον. Πάτερ 
Ἅγιε εὐλόγησον.  

ΙΕΡΕΥΣ: Ὁ ἀναστὰς ἐκ νεκρῶν 
Χριστὸς ὁ ἀληθινὸς Θεὸς ἡμῶν, 
ταῖς πρεσβείαις τῆς παναχράντου 
καὶ παναμώμου ἁγίας αὐτοῦ Μη-
τρός· δυνάμει τοῦ τιμίου καὶ ζωο-
ποιοῦ Σταυροῦ· προστασίαις τῶν 
τιμίων, ἐπουρανίων δυνάμεων 
ἀσωμάτων· ἱκεσίαις τοῦ τιμίου καὶ 
ἐνδόξου, προφήτου προδρόμου καὶ 
βαπτιστοῦ Ἰωάννου· τῶν ἁγίων, 
ἐνδόξων καὶ πανευφήμων ἀποστό-
λων, τῶν ἁγίων ἐνδόξων καὶ καλ-
λινίκων μαρτύρων· τῶν ὁσίων καὶ 
θεοφόρων πατέρων ἡμῶν· τοῦ 
ἁγίου (τοῦ ναοῦ)· τῶν ἁγίων καὶ δι-
καίων θεοπατόρων Ἰωακεὶμ καὶ 
Ἄννης· τοῦ ἁγίου(τῆς ἡμέρας), οὖ 
καὶ τὴν μνήμην ἐπιτελοῦμεν,  καὶ 
πάντων τῶν ἁγίων, ἐλεήσαι καὶ 
σώσαι ἡμᾶς, ὡς ἀγαθὸς καὶ φιλάν-
θρωπος.  

ΙΕΡΕΥΣ: Δι’ εὐχῶν τῶν ἁγίων 
πατέρων ἡμῶν, Κύριε Ἰησοῦ Χρι-
στέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 
 

Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

